
Аялаймын сені, Қызылорда!

АғАйын,  «Ақмешіт 
АптАлығынА» жАзылдыңыз бА?

Баспасөзге 2023 жылдың екінші 
жартыжылдығына жазылу жүріп жатыр. 

Қапы қалмаңыз, сүйікті газетіңіз төріңізде 
тұрсын!

Жекелер үшін 6 айға – 2500 теңге, 
мекемелер үшін – 3500 теңге.

Баспасөзге қатысты 
сауалдарыңыз болса, 

мына нөмірлерге хабарласыңыздар: 
40-05-81, 70-14-08.

Баспасөз-2023

3 бетте

Премьер-Министрінің орынбасары-Сауда және 
интеграция министрі Серік Жұманғариннің Қызылорда 
облысына жұмыс сапары аясында әлеуметтік маңызды 
азық-түлік тауарларын өндіру және сату мәселелеріне 
арналған көшпелі жиын өтті. Жиынға республиканың 19 
өңірі мен ірі қалаларынан 120-дан астам өкіл қатысты.

Облыс әкімі Нұрлыбек Нәлібаев Сыр өңірінде 
осындай үлкен шараның өткізілуі аймақтың басты  
өніміне қатысты екенін атап өтті.

– Облысымыздың кейінгі жылдардағы серпінді даму 
қарқыны туралы  білесіздер. Биыл жалпы инфляция 
деңгейі 104,8%-ды құраған болса, өткен жылдың сәйкес 
кезеңінде 108,8% болған еді. Бұл – еліміздегі баға 
тұрақтандыру бойынша қабылданған жаңа тәсілдердің 
оң нәтижесі.  Біз баға тұрақтандыруда сауда желілерінен 
алшақтап, өндіруші құрылымдарға бетбұрыс жасадық. 
Бүгінгі ауқымды шарамыз, бастамамыз арқылы  көздеген 
мақсатымыз – ішкі нарықта өнім өндірушілер мен 
өңірлердің әлеуметтік-кәсіпкерлік корпорациялары 
арасында делдалсыз тікелей сауда қарым-қатынасын 
орнату, – деді аймақ басшысы.

Жиында орталық атқарушы органдар және барлық 
өңір әкімдерінің орынбасарлары, азық-түлік тауар 
өндірушілері әлеуметтік маңызды тауарлар бағасының 
қазіргі жағдайына қатысты баяндама жасады. Өзара 
тиімді форвардтық шарттар жасасып,  «Тауарларды 
қадағалаудың ұлттық жүйесі» пилоттық жобасын 
таныстырды. Мұнан бөлек, мәжілісте экспорттық әлеует 
және даму перспективалары талқыланып, жергілікті 
атқарушы орган өкілдері халық кең тұтынатын 
өнімдердің бағасын тұрақтандыру бойынша жүргізіліп 
жатқан жұмыстарды баяндады.

сапар

Республика Премьер-министрінің 
орынбасары-Сауда және интеграция 

министрі Серік Жұманғарин бастаған 
үкімет делегациясы Қызылорда 

облысына жұмыс сапарымен 
келіп, әлеуметтік маңызды азық-

түлік тауарларын өндіру және сату 
мәселелеріне арналған көшпелі 

жиын мен «Жерi күрiштi, елi 
ырысты – Қызылорда!» атты көрме-

жәрмеңкесіне қатысты.

бАғА тҰРАқтАлСА, 
КӨңіл ОРнығАды

Қала әкімінің орынбасары Дінмұхамед Ермеков – елордадан 
елге қызмет етем деп келген жастың бірі. Бұған дейін бірнеше 
министрлікте қызмет сатысынан өтіп, жас та болса, мемлекеттік 
қызмет мектебінен өткен жаңа орынбасар қала дамуына нендей 
жаңа бастама алып келді? Өзі жетекшілік ететін салада жаңашылдық 
лебі сезіле ме? Қызылорда қаласы әкімінің орынбасары Дінмұхамед 
Ермековпен сұхбаттасудың сәті түсті.

Әр қаланың ерекшелігі бар. Тіпті архитектуралық 
шешім, тұрмысқа жайлы жағдай, инфрақұрылым 
деңгейі шаһардың әлеуметтік-мәдени көрсеткішінен 
хабар беретін тұсы көп. Қызылорда қаласындағы 
соңғы өзгерістердің басты себебі де осы өзгеріс пен 
жаңашылдыққа ұмтылу екені даусыз. Әсіресе орталық 
көшеде орналасқан тұрғын үйлердің қасбетіне 
әр берген құрылыс тұрғындардың ризашылығын 
тудыруда.

Қоғамның қайсыбір саласы болсын қамын күйттеп, 
жоғын жоқтап жүретін журналистердің өздеріне де 
мәртебе керек сияқты. Бұл тақырып көп жылдан бері 
айтылып жүр. Десе де осыдан 2 жыл бұрын сенатор 
еді. Нұртөре Жүсіп Премьер-Министрге депутаттық 
сауал жолдап, онда журналистердің мәртебесін 
көтеру керектігін айтқан еді. Депутат төртінші 
билік өкілдерінің қоғамдағы орны заң жүзінде 
анықталмағанын мәлім еткен.  

Масс-Медиа: 
журналист қаншалықты 

қорғалған?

ЖУРНАЛИСТЕР 
ТЕПКЕН ДОП

ҚАҚПАДАН ҚИЫС 
КЕТПЕЙДІ

Журналистер мерекесіне орай Қызылордада 
қаламгерлер арасында шағын футболдан респуб-
ликалық турнир өтті. Қызылорда қаласының әкімдігі 
ұйымдастырған додаға Астана, Атырау, Түркістан, 
Шымкент, Қызылорда қаласынан барлығы 8 команда 
қатысты. Қызылорда қаласы әкімінің кубогі сарапқа 
салынған турнир биыл екінші мәрте өткізіліп отыр. 
Өткен жылы бастау алған журналистердің алаңдағы 
сайысы биыл да тартысты өтті.

Ортақ 
игілікке 

бастар жОл

сұхбат

Ресейде заты белгісіз бұлқыныс 
болды. Саяси сипаты не азаматтық 
соғысқа, не әскери төңкеріске кел-
мейтін дүдәмал қимыл. Бүтін елді 
бір түнде бостырған қақтығыстың 
мәнін өзге тұрмақ, ресейліктердің 
өздері де түсініп үлгермеген се-
кілді. Бар білетіні, «Вагнер» 
атауымен танымал ЖӘК (Жеке 
әскери компаниясы) сарбаздары 
Дондағы Ростовқа кіріп, елдегі 

саяси элитаны жөнге салатынын 
мәлімдеген. Тіпті коллонна Мәс-
кеуге бет түзеп, қарулы топ ел 
астанасына апаратын күре жолмен 
көктей өтті. Жан-жаққа жамырай 
қашқан зиялы қауым мен тыныштық 
іздеген жұрт тағы да көрші елдерге 
ағылды. Алайда көп өтпей арыны 
қатты сарбаздар райынан қайтып, іс 
өзге реңкке боялғанын байқаймыз. 
Сонымен істің мәні неде? Дүниені 

дүрліктірген әскери жорық қандай 
мәселенің басын ашты? Бастысы, 
бұл қадамдың саяси атауы қандай? 
Аталған сауалдарға жауап іздеп 
көрелік.

Әңгімені «Вагнер» ЖӘК-тен бас-
тау жөн. Себебі оқиға ортасын дағы 
«бас фигура» – Евгений Пригожин – 
«Вагнер» ЖӘК басшысы. 

Әлемде соғысқа табыс табу мақ-
сатында қатысатын жалдамалы 
әскерлер болатыны анық. Майданға 
кіргеніне қомақты қаржы алатын 
сарбаздардың сұрауы жоқ, саны 
көп. Соғыстағы қай тараптың 
болмасын негізгі күшіне жатпайды. 
Қосалқы, арнайы тапсырма 
бойынша әрекет етеді. Қай жерде 
ақы төлесе, сол жерде қан төгуге 
бар. Міне, «Вагнер» деген сондай 
жал дамалы әскерлер ұйымы. Яғни 
коммерциялық ұйым. Әрине, абсурд 
естілуі мүмкін, дегенмен Ресей-
Украина арасындағы қақтығысқа 
бірнеше жеке әскери компания 
қатысуда.

2 бетте

«Вагнер»: 
Мәскеуге жорық

Облыстық дін істері басқармасының басшысы Бауыржан Хамзаев 
құрбан айт мерекесіне орай облыстағы аз қамтылған және әлеуметтік 
жағдайы төмен отбасылар мен мұқтаж жандарға қайырымдылық 
көрсетілетінін жеткізді. Сондай-ақ күллі мұсылман халқын құрбан айт 
мерекесімен құттықтады.

Бас имам аймақта айт намазын оқу уақыты 06:00 болып бекітілгенін 
жеткізді. 

− Биылғы жылы да құрбан шалу онлайн www.qurban2023.kz сайты 
арқылы және офлайн форматта өтетін болады. Қызылорда қаласының 
діни рәсімі мешіттерде емес, дәстүр бойынша арнайы жасақталған 
«Нұрболат» (Т.Абуов, 29) және «КЗО ЕТ» (Көкжиде, 56) қасапханалары 
таңдалып отыр. Арнайы құрбандыққа шалынған ет «Бақытты отбасы» 
орталығынан алынатын тізім бойынша, мұқтаж отбасыларға мешіт 
еріктілерінің көмегімен жеткізіледі – деді бас имам

Онлайн форматты түсіндірер болсақ, құрбан шалушы Қазақстан 
мұсылмандары діни басқармасының Құрбан шалу рәсімін қашықтан 
өткізуге арналған qurban2023.kz сайты арқылы құрбандық малын таңдап, 
көрсетілген реквизитке қажетті қаражатты аудара алады. Құрбандыққа 
қой мен ешкіні жеке адам, ал ірі қара мен түйені бір немесе жеті адам 
бірігіп шалса болады. Бұдан кейін төлем барысында хабарламаға 
тапсырыс нөмірі мен құрбандық шалушының аты-жөнін жазу міндетті. 
Құрбандық шалынған соң оның фото және бейне есебі тапсырыс беруші 
көрсеткен уатсап нөмірге жіберіледі. 

Бас имам ұлық мейрамның құрметіне орай, облыстық, қалалық, 
аудандық мешіттер жанынан киіз үйлер тігіліп, дәстүрімізге сай думанды 
шаралар мен ұлттық ойындар, қайырымдылық акцияларын өткізуге 
әрі аудан орталықтарында да арнайы мал сою орындарын дайындап 
жатқандығын жеткізді.

Н.АлтыН

Дінмұхамед ЕрмЕков, Қызылорда қаласы әкімінің орынбасары:

«қаланың бәрін 
базар ете алмаймыз»

ҚМДБ-ның Қызылорда облысы бойынша өкілі, «Ақмешіт-
Сырдария» орталық мешітінің бас имамы Болатбек Әбуов 
пен облыстық дін істері басқармасының басшысы Бауыржан 
Қамзаев құрбан айт мерекесіне орай баспасөз мәслихатын өткізді.

Ұлық меРеКеде қАзАқы 
шАРАлАР Өтеді

брифинг

шолу

– Құрметті бұқаралық 
ақ парат құралдары қызмет-
керлері және сала ардагер-
лері, сіздерді кәсіби мереке-
леріңізбен шын жүректен 
құттықтаймын! Жаңалықтың 
жаршысы, жақсылықтың ха-
баршысы болған, әрдайым 
қо ғамдық ахуалдың алдыңғы 
шебінде жүретін, ақпарат 
кеңістігінде таңдаған маман -
дығына адал болып, ұста ны-
мын өзгертпеген, қала мын 
қасиет тұтқан журна  листер 
қауымына әркез айтар 
алғысымыз шек сіз. Қазір гі 
заманды ақпарат сыз елес-
тету қиын. Алаш ардақ-
тысы Міржақып Дулат-
ұлының «Қай елдің баспа сөзі 
мықты болса, сол елдің 
болашағы мықты» деген 
сөзі күні бүгінге дейін 
маңызын жоғалтқан емес.  
Сыр өңіріндегі бұқаралық 
ақпарат құралдары билік 
пен бұқараның арасындағы 
алтын көпір ғана емес, 
соны мен қатар еліміздің 
толағай табысы мен зор 
жетіс тіктерінің жар шысына 
айналдыңыздар. Ұлт болып 
ұйысуға, мемлекет болып 
ілгерілеуге бағытталған ел-
дік шараларға, Мемлекет 
басшысының тапсырмасын 
жүзеге асыруға қосқан өл шеу-
сіз үлестеріңіз үшін рия сыз 
ризашылығымызды білдіре-
міз, – деді аймақ басшысы. 

Мерекелік шарада Сыр 
журналистикасының ардагер-
леріне, алдыңғы буын өкілдері 
мен жас журналистерге Ақпа-

рат және қоғамдық даму ми-
нистрлігінің, Қазақстан Жур-
налистер одағының, об лыс 
әкі мінің марапаты та быс талды.

Мереке қарсаңында Шәки-
зада Әбдікәрімовтей сақа 
қаламгер «Қызылорда облы-
сының құрметті азаматы» 
атанды. Сондай-ақ БАҚ сала-
сының бірқатар қыз меткеріне 
түрлі номинация мен шипа-
жайға жолдама берілді. 

Сонымен қатар дәстүрлі 
түрде жыл сайын өткізілетін 
С.Бермағамбетов атындағы 
байқау жүлдегерлері марапат-
талды. 

Марапат төрінен көрінген 
әріптестер арасында Гауһар 
Қожахметова, Гүлмира Ділдә-
бекова, Айдана Сейілдей 
«Ақмешіт апталығының» да 
журналистері бар екенін біз 
мақтанышпен айтамыз. 

Айта кетейік, бүгінде об-
лыстың медиа кеңістігінде 
148 бұқаралық ақпарат құралы 
бар. Оның 13-і мемлекеттік 
болса, 135-і тәуелсіз БАҚ. 
Олардың ішінде 120-сы газет, 
25-і интернет сайт пен ақпарат 
агенттіктері. Сонымен қатар 3 
телеарна бар. Аймақ көлемінде 
тіркелген БАҚ ішінде 137-і 
облыстық, 2-еуі қалалық, 9-ы 
аудандық деңгейде ақпарат 
таратады.

Салтанатты кеште Сыр 
өнер паздары өнер көрсетіп, 
мерекелік көңіл-күй сый-
лады.

«Ақмешіт-ақпарат»

жуРнАлиСтеР қҰРмет тӨРінде 
Н.Бекежанов атындағы облыстық музыкалық драма театрда БАҚ қызметкерлері күні мерекесіне орай «Қанатты 

қалам – 2023» салтанатты шарасы өтті. Мерекелік жиынға облыс әкімі Нұрлыбек Нәлібаев қатысып, Сыр 
журналистерін кәсіби мерекемен құттықтады.

кәсіби мЕрЕкЕ

Ақмешіт АптАлығы

Сыр өңіріне сапары аясында  Серiк Жұманғарин «Жерi күрiштi, 
елi ырысты – Қызылорда!» атты көрме-жәрмеңкесіне қатысып, 
тауар өндірушілердің қатысуымен арнайы мәжіліс өткізді. 

Үкімет басшысының орынбасары Сырдария ауданындағы 
«Мағжан және К» ЖШС күріш ақтау және тұз өндіру зауыттарының 
жұмысымен танысты. Заманауи жоғары технологиялық құрал-
жабдықтармен жабдықталған және бірыңғай автоматтандырылған 
жүйе арқылы басқарылатын кәсіпорын азық-түлік тауарларының 
бірқатар түрін шығаруда.

Мұнан бөлек Серік Жұманғарин «Абай-Даулет» ЖШС  күріш 
зауытын және күріш сататын арнайы дүкенін аралады. «Жан Арай» 
ЖШС агроөнеркәсіп кешенінің қуаттылығы 4000 тонна болатын 
қойма құрылысымен танысты.

Айта кетейік, сапар барысында үкімет делегациясы Қызылорда 
су торабына барды. 2020 жылы күзде Қызылорда су торабын 
күрделі жөндеу басталған еді. Оған  2 миллиард 600 миллион теңге 
бөлінген. Қазіргі таңда негізгі жұмыстар аяқталған, су торабының 
екі арнасы жұмыс жасап тұр.  Алдағы уақытта су торабының 
автокөлік көпірі нығайтылмақ. Мамандардың айтуынша, бұл жоба 
жыл аяғына дейін аяқталып, толық пайдалануға беріледі.

Сонымен қатар Серік Жұманғарин бастаған делегация «Абзал 
және К» ТС күріш алқабына барды. 

Бүгінде өңірдің ғана емес, елдің мақтанышына айналған «Абзал 
және К» ТС 1994 жылы құрылған. Сырдария ауданындағы Нағи 
Ілиясов ауылында күріш егіп, алынған өнімді компания зауытында 
өңдейді. Компанияның күріш өнімдері өзіміздің нарықпен қатар  
Ресей, Украина, Тәжікстан, Өзбекстан, Моңғолия сынды басқа да 
елдерге экспортталады.

Сапар барысында үкімет басшысының орынбасарына Нағи 
Ілиясов ауылында жүргізілген абаттандыру жұмыстары мен 
салынған әлеуметтік нысандар таныстырылды. 

Үкімет делегациясының Сыр өңіріне сапары аясында өткен 
келелі іс-шаралардан әлеуметтің ахуалын көтеру үшін алдымен 
бағаны тұрақтандыру керектігін назарға алды.

А.БЕК

бАғА тҰРАқтАлСА, 
КӨңіл ОРнығАды

– Дінмұхамед Жандарбекұлы, әлгінде ғана 
тұр ғындар үшін кезекті қоғамдық қабылдау өт-
кізгеніңізді байқадық. Қала әкімі орынбасарының 
қабылдауына келген тұрғындар қандай мәселені 
жиі айтады?

– Негізінен тұрғын үй мәселесі. Әр қабылдауға кел-
ген тұрғындардың басым көпшілігі баспана мәселесін 
айтып келеді. Бірі кезек жайын сұрап келсе, енді 
бірі апатты үй мәселесін, тағы бірі өзі тұратын үйдің 
жаңғыртудан өткенін қалап ұсыныс айтады. Сондай-
ақ баласына жұмыс сұрап келетін ата-ана да аз емес. 
Қабылдауға келген әрбір тұрғынның айтарын тыңдап, 
сол жерде нақты жауабын береміз немесе бұл мәселені 
зерттеп, мәселенің түйткілін шешуге ықпал етеміз. 
Бір айта кетерлігі, баспана сұрап келген адамға бәрі 
кезекпен, заң аясында берілетінін, кезектен тыс пәтер 
берілмейтінін айтып түсіндіреміз. Орайы келгенде айта 
кетейін, қалада бүгінде пәтер кезегінде 5 санат бойынша 
28195 адам кезекте тұр. Тұрғын үйге кезекке қою қызметі 
бүгінде толықтай автоматтандырылып, kezekte.kz 
сайтына орналастырылған. Бұл жерден кез келген адам 
тұрғын үй кезегін көре алады. Авто маттандырылған 
жүйе азаматтардың меншігінде үй бар-жоғын, табысын, 
жұмыс орнын, санатын тексеріп, кемшіліктер болған 
жағдайда автоматты түрде шығарады. Бұл өз кезегінде 
сыбайлас жемқорлық тәуекелдерінің алдын алып, 
сыртқы факторлардың орын алуын тежейді.

– Демек, кезексіз үй алғысы келетіндер бар ғой...
– Бәрі де тезірек баспаналы болғысы келеді ғой. 

Ең қиыны, хлықтың көзі ашық, көкірегі ояу десек те, 
«кезексіз үй алып беремін», «кезегіңді жылжытып 
беремін» немесе «таңдаған үйден пәтер алып беремін» 
деген алаяқтарға алданып, несие алса да сұраған ақша-
сын беріп, соңында жылап, әкімдікке келетіндер бар. 
Халыққа ешкім кезекті жылжыта алмайтынын, ешкім 
де кезексіз үй алып беруге шамасы келмейтінін қанша 
түсіндірсек те, алаяққа алданатындар азаймай тұр. Әлі 
де халыққа заңсыз ешкім де пәтер ала алмайтынын 
түсіндіре беру керек.

– тұрғын үйге қатысты басқа да мәселелер аз 
емес екені белгілі...

 – Ең қиыны, өзінің жекеменшік үйін ортақ мәселе 
еткісі келетіндер көп. Көпқабатты үйдің тазалығы, 
коммуналдық мәселесі, өжіресі, суы және басқа жеке 
мәселені, тіпті қолынан келетін болмашы нәрсені 
қабыл дауға айтып келетіндер де жоқ емес. Көпқабатты 
үй тұрғындарында ортақ мүлікті күтіп ұстау түсінігі әлі 
де қалыптаспай келеді. Мәселен, бір жылда қаншама 
аулалар, ойын алаңдары салынды. Көп уақыт өтпей, 
сол жерге барсаң, танымай қаласың. Бәрін қиратып, 
жарамсыз етіп тастаған жағдайларды көріп жүрміз. 
Мұнан бөлек, айналасын таза ұстау секілді қарапайым 
нәрселерді айтудың өзі кейде ұят. Алайда біз сол 
мәдениетке де жете алмай келеміз. Биыл 27 көпқабатты 
үйдің қасбеті демеушілер есебінен жасалды, мұнан 
бөлек тағы да 32 көпқабатты үйдің қасбетін жөндеуге 
облыстық бюджеттен қаржы бөлінді. Тағы бір жаңалық 
енді үйлердің қасбеті жөнделгенде, сол үйлердің 
аулалары да қоса жөнделмек. Яғни көпқабатты 
үй ауласындағы жолдар, жарық бағаналары, ойын 
алаңдары қоса жөндеуден өтеді. 

–  Еңбек жолыңызға қарасақ, бұған дейін үш 
министрлікте, Президент аппаратында қызмет 
еткен екенсіз. Үлкен ортаны көрген тәжірибеңіз бар, 
Қызылорда қаласының әлеуметтік-экономикалық 
дамуына серпін берер жаңашыл жобаларыңыз бар 
болар деген үміттеміз...

– Иә, бұған дейін жинаған тәжірибем бар, әлі де 
үйренеріміз көп. Мемлекет басшысының орталық 

атқарушы органда қызмет еткен мамандарды елге 
қызмет етуге жіберу, халықтың, ауылдың тыныс-
тіршілігін көзбен көру, көңілге түю қажеттігі жөнінде 
тапсырмасымен елге келдім. Азды-көпті тәжірибем 
мен біліміммен Сыр елінің бас шаһарын дамытуға 
титтей де болса үлесім тисе екен деген ниетпен келдім. 
Қала-ауылда да ең бесты қажеттілік инфрақұрылымды 
дамыту мәселесі болса, бұл мақсаттағы жобаларды 
қорғап, орталықтан қаржы тартуға, инвесторлар 
әкелуге жұмыс істеудеміз. Аймақ басшысының да, қала 
әкімінің да тапсырмасы осы. Себебі тұрғындардың жол, 
су, жарық секілді мәселе болмайтын, қауіпсіз қалада 
өмір сүргісі келетіні анық. Әрине, уақыт озған сайын, 
қала үлкейіп, ескісі тозып дегендей, қажеттілік арта 
беретіні сөзсіз. Дегенмен мүмкіндігінше тұрғындарға 
өмір сүруге қолайлы қала жасау – негізгі жұмыстың 
бірі. Жаңа айтып өткендей алдағы міндеттің бірі – 
инвесторлар тарту. Мұның нәтижесін уақыт көрсетеді. 
Тың жобаларды жүзеге асыру жоспарымызда бар.

– Сіз жетекшілік ететін саланың бірі – кәсіп-
керлік. Облыс орталығы аудан-ауылдарға қара-
ғанда кәсіпкерлікті дамытуға қолайлы орта екені 
сөзсіз. Жалпы қаладағы кәсіпкерліктің даму деңгейі 
қалай?

– Қаламызда шағын және орта кәсіпкерліктің даму 
деңгейі көңіл толарлықтай деп айта аламын. Бұған 
дейін де кәсіпкерлікті қарқынды дамытуға, қолайлы 
жағдай жасау жұмысы жүйелі жүргізілген. Қызметке 
келгелі орта және шағын кәсіпкерлікті әлі де дамытуға 
баса назар аударып, жұміс жүргізудеміз. Шағын және 
орта кәсіпкерлік даму жағынан Қызылорда қаласының 
облыстағы үлесі – 48 пайыз. Қазір қаладағы халық саны 
350 мыңдай болса, соның 35 мыңнан астам тұрғынның 
шағын кәсібі бар. Дегенмен әлі де қалада кәсіпкерлік 
саласын дамытуға қолдау жасай береміз. «Ауыл 
аманаты» бағдарламасы ауыл тұрғындарының кәсіппен 
айналысуына, жаңа жұмыс орнына ашуға бірден-бір 
мүмкіндік дер едім. Алдағы уақытта осы бағдарлама 
аясында кәсіпті дамытуға бөлінетін қаржыны 4-5 есеге 
көбейтіп, халықтың төмен пайызбен несие алып, кәсіп 
бастауына жағдай жасауына барынша қолдауға қала 
әкімінің тапсырмасы бар. Бұл ауылды дамытуға, ауыл 
халқының жұмыспен қамтылуына жақсы мүмкіндік.

– Әрине, сандарды сөйлетсек, кәсіпкерліктің 
қарқынды дамып келе жатқанын аңғаруға 
болады. Дегенмен бұл салада өнім өндіру жағы 
әлі де кенжелеп қалғаны жасырын емес. Мәселен, 
күні кеше қалада нан зауытының ашылуы да бір 
жаңалық. Яғни кәсіпкерлікті дамытуға келгенде сан 
емес, сапа жағына мән беретін кез келген сияқты...

– Қала әкімі ай сайын кәсіпкерлермен кездесуді 
дәстүрге айналдырды. Кездесуде кәсіпкерлік сала-
сының мәселесі, кәсібін жаңа бастағандарға қандай 
қолдау қажеттігі ашық айтылады. Нәтижесі де жоқ 
емес. Осындай кездесудің нәтижесінде бірнеше 
кәсіп керлерге кәсібін жүргізу үшін инфрақұрылымы 
жүргізілген жер мәселесі шешімін тапты. Мұндағы 
мақсат – кәсіпті қолдау, жаңа кәсіп бастағандарды 
қолтықтан демеу. Мәселен, қазір сол жағалау жақсы 
дамып келеді, сол себепті сол жақта жұмыс істесек, 
кластер құрсақ деген ұсыныстар бар. Осыны ескеріп, 
алдағы уақытта шағын кәсіпкерлік алаңын құру 
жобасын жүзеге асырсақ дейміз. Мұндағы мақсат 
шағын кәсіпкерлікті бір ортаға топтастырып, оларға 
көмектесу жағын ойластырып жатырмыз. Осындай 
қолдаулардың нәтижесінде бүгінде қалада 4 кәсіпкер 
лимон өсіріп жатыр. Алдағы екі жылда жемісін беріп 
қалады. Сонымен қатар  «Өнеркәсіптік-инновациялық 
жобалардың бірыңғай индустрияландыру» картасы 
аясында Қызылорда қаласы бойынша «Бірыңғай 
индустрияландыру картасына» енгізілген жалпы 

құны 68,2 млрд теңгені құрайтын 12 жоба жүзеге 
асырылуда. Оның ішінде: «Orda Glass LTD» ЖШС-
ның «Қызылорда қаласында қуаттылығы жылына 
197 100 тонна табақша шыны шығару және өңдеу 
зауыты» жобасы 2021 жылдың желтоқсан айында 
«Orda Glass LTD» ЖШС-ның Қызылорда қаласында 
қуаттылығы жылына 197 100 тонна табақша шыны 
шығару және өңдеу зауыты іске қосылды. Сонымен 
қатар  «Ақселеу» жеке кәсіпкерлгінің «Күйдірілген 
қыш шығару шағын зауыты», «ТриМо» серіктестігінің 
«Қуаттылығы жылына 500  тонна екі окись молибден 
ұнтағын үшокись молибден ұнтағына техникалық 
айналдыру өндірісін ұйымдастыру», «Poom Trade KZ» 
ЖШС-нің «Қызылорда қаласында «КОМАЗ» шағын 
арматура зауытын салу», «Orda TEXC» ЖШС-нің 
«Түйе жүнін өңдеу және көрпе тігу цехы», «Қызылорда 
композиттік материалдар зауыты» ЖШС-нің «Шыны 
талшықты және композитті материалдарды өндіру 
зауыты», «Dana Quartz» ЖШС-нің «Айна шығару 
зауыты» жобалары бар.

– Сізді ойлантатын мәселе...
–  Бір нәрсені айта кету керек, бүгінде 

кәсіпкерлерге барынша қолдау жасалуда. Сол сияқты 
кәсіпкерлер тарапынан да бизнестің әлеуметтік 
жауапкершілігін сезіну, қаланы көркейтуге үлес 
қосу, ең болмағанда айналасына, қоршаған ортаға 
зиян тигізбеуді түсінсе екен дейміз және талап 
етеміз. Мысалы, жаз мау сымында кәсіпкерлерге 
кәсібін емін-еркін жүргізу үшін Президент саябағына 
сауда-саттық жасауға рұқсат берілді. Сол жерде 
тегін тұрып, кәсібін жүргізуде. Бір өкініштісі, 
ертесіне саябаққа барсаң, кәсіпкерлердің сол маңды 
қалай ластап кеткенін көріп, жүзің ұялады. Қоқыс-
қалдықтар бір кеште үйіліп қалады. Мұны талай 
ескерттік те, алайда нәтиже аз. Бізде тазалықшылар 
тазалап алады деген қате түсінік бар. Бір қиыны, 
бізде сауда-саттық мәдениеті қалыптаспаған екен. 
Сонымен қатар кез келген жерге сауда жасауға да 
тыйым салып жатырмыз. Бұл мақсатта күн сайын 
рейдке шығамыз. Әсіресе, «Универсам» маңын әлі де 
тазарта алмай жатырмыз. Саяжайдан, есік алдындағы 
бау-бақшасынан өнім әкеп сататындар үшін арнайы 
орын дайындап берілген. Біз қаланың барлық жерін 
базар ете алмаймыз ғой, халық та, өнім сататындар да 
соған бейімделу керек.

– Облыс орталығында туризмді дамыту бойынша 
қандай жоспарлар бар?

– Ұлттық статистика бюросының ресми сайтының 
статистикалық деректеріне сәйкес Қызылорда қала-
сында шетелдік туристер саны өткен күнтізбелік 
жылдың ұқсас кезеңімен (2021-2022 жылғы қаңтар-
маусым) салыстырғанда 676 адамды құрады. 

Қызылорда қаласы бойынша 48 қонақ үй (оның 
ішінде 5 хостел) жұмыс жасайды. «eQonaq» ақпараттық 
жүйесіне бүгінгі күнге 26 қонақ үй тіркеліп тұр, қалған 
қонақ үйлердің ақпараттық жүйеге тіркелуі бойынша 
сала мамандары тарапынан түсіндірме жұмыстары 
жүргізіліп, аталған бағытта тиісті жұмыстар атқарылуда. 
Қаламызда туристік қызметті 12 турагенттік жүзеге 
асырады

Жазғы демалыс маусымында қала аумағында 13 
шағын және 2 ірі демалыс орындары жұмыс істейді. 
«Батыс Еуропа-Батыс Қытай» халықаралық автомобиль 
дәлізінің бойында 52 жол бойы сервистік нысаны 
болса, қала аумағында 10 кешен жұмыс істеп тұрса, 1 
жоба құрылысы қайта салынуда. Өткен жылы автожол 
дәлізінің бойында 3 жаңа жол сервистік нысаны 
пайдалануға берілді.

– Сұхбатыңызға рақмет.
Әңгімелескен

Гүлмира ДІлДӘБЕКОВА 

Жасыратыны жоқ, қалаға өзге 
өңірден қонақ келсе, ескі үйлердің 
өңсіз сиқы еріксіз жайсыз күйге 
түсіретін. Күре жолдың бойындағы 
ескі үйлер жаңбыр-желден тозып, көше 
көркін алып тұрғаны қашшан. Бүтін 
тұрғын үйге жөндеу жүргізу үшін бар 
тұрғынның келісімі керек. Оған бірі 
келісім берсе, енді бір тұрғын селсоқ 
қарайды. Салдарынан тұрғын үйлердің 
қасбетін жаңарту жылдан-жылға өзекті 
мәселеге айналған еді. 

Жуырда бұл олқылықтың шешімі 
табылды. Бір топ кәсіпкер қаладағы 
көпқабатты үйлердің қасбетін жаңа-
лауды қолға алып, 26 үйге құрылыс 
жұмысын жүргізіп жатыр. Қазір Абай 
даңғылындағы №37, 39, 41, 43, 44, 46, 
54, 62 үйлер, Мұратбаев көшесіндегі 
№17 үй, Сырдария шағын ауданындағы 
№1 және №2 тұрғын үйлердің сыртқы 
қасбетін әрлеу жұмыстары басталып 
кетті.

Аталған құрылыс жұмысы облыс 
әкімі Нұрлыбек Нәлібаевтың бас-
тамасымен жүзеге асуда. Олай 
дейтініміз, құры лысқа қаржы бюджет 
есебінен емес, атымтай жомарт 
кәсіпкерлердің қал тасынан төленуде. 
Кәсіпкерлердің бұл игі қадамы туған 
жерге тарту жасаудан туындаған. 
Аймақ басшысы кәсіпкерлермен кезекті 
жиында былай деген болатын: 

«Мемлекет басшысы Қасым-
Жомарт Кемелұлы туған жеріне жана-
шыр лықпен қарайтын кәсіпкерлерді 

патриотизм мен әлеуметтік жауап-
кершіліктің үлгісін көрсетіп, ел 
эко номикасын дамытуға үлес 
қосуға шақырған болатын. Бұл 
жұмыстарға жергілікті кәсіпкерлер, 
осы топырақтан түлеген меценаттар 
белсенді араласуда. Қайырымдылық 
шараларына, ата мекенін көркейтуге 
бар күш-жігерін салуда», – деді 
Нұрлыбек Машбекұлы.

Расында, тұрғын үйлердің қасбетін 
өңдеу қарқынды жүруде. Ұнағаны, 
құрылыс барысында ұзақ мерзімді 
жарамды материалдар қолданылуда. 

Оған қоса барлық тұрғын үй біркелкі 
стиль мен түстер реңкімен үйлескен. 
Ұлттық ою элементтері де назардан тыс 
қалмапты. Қызыл, көк түстерді таңдау 
арқылы тұрғын үйлердің тез назарға 
ілінуіне әрі өзге ғимарат арасында 
өзгешелеуіне жол ашты. 

Жоба бойынша бұл жұмысқа жалпы 
ауданы 40 000 шаршы метр заманауи 
материалдар қолданылады. Соңғы 
үлгідегі, сапалы материалдармен 
қапталған тұрғын үйлердің қасбеті 
шаһардың сәулеттік келбетіне жарасым 
беріп, тұрғындар қуанышы еселенбек. 

– Әрине, қалаға өзгеріс керек. Жылу 
құбырларын ауыстыру, тұрғын үйлердің 
қасбетін жаңарту, жолдарды жөндеу 
кезек күттірмейтін мәселеге айналды. 
Бұл көптен айтылып келеді. Әкімдік 
пен тиісті сала басшылары да хабардар. 
Енді, міне, аталған сын-пікірлер 
ескеріліп, оң қадам жасалуда. Орталық 
көшедегі тұрғын үйлердің қасбетін 
жаңарту ісі – осы бағыттағы ең оң 

шешім. Себебі тұрғындардың өз бетінше 
құрылыс жұмысын жүргізуге тұрмыс 
әлеуеті көтермейді. Көп тұрғын пәтерді 
жалға алып отыр. Олардың мұндай 
құрылысқа қаржы шығаруға ынтасы да 
жоқ. Сондықтан мұны әкімдік тараптың 
қолға алғаны қуантады. Оның үстіне, үй 
сыртын бірдей әрлегені ұнады. Астана, 
Алматы қалаларына бара қалсақ, бірдей 
кейіптегі үйлерге сүйсінетінбіз. Бізде де 

бұл өзгеріс енді, – дейді қала тұрғыны 
Жақсылық Жұматай.

Бүгінде құрылыс жұмыстары бітуге 
таяу. Мамандар пікірінше, алдағы 
шілде айына дейін қасбетті өңдеу ісі 
аяқталады деп жоспарланған. Қысқа 
мерзімде жұмысты бітіру жұмыс күші 
мен техника үздіксіз жұмыс істеуде. 
Дегенмен сапа да назарда. Аймақ 
басшысының өзі жұмыс сапасына 
басымдық берілуі тиіс екенін атап, 
кәсіпкерлермен бірнеше мәрте кездесу 
ұйымдастырған болатын. 

Туған жерге қолдау көрсетуге 
ниеттенген жергілікті демеушілерге 
тұрғындардың алғысы зор. Соңғы 
жылдары аймақ кәсіпкерлері мемлекет 
қазынасына күш түсірмей, көп 
жобаның жарыққа шығуына түрткі 
болуда. Демеушілердің қолдауын сан 
саланың дамуына түрткі болып, ірі 
нысандардың бой көтеруіне септесті. 
Одан бөлек, халық көп жүретін қала 
орталығын абаттандыруда да жеке 
кәсіпкерлердің қолдауы ерекше.

P.S. Соңғы жылдары қаладан 
өзгеріс сезіледі. Жолдар жаңарып, 
мәдени-әлеуметтік нысандар бой 
көтеруде. Мұны жерлестердің туған 
жерді көркейтуге қосқан үлесі 
десек те, аймақ басшылығының 
ілкімді ісіне баласақ та болатындай. 
Не де болса, жақсы қадамның 
игілігін қала тұрғындары көретіні 
қуантады.

Е.ЯКУДАЕВ

Ортақ игілікке бастар жОл

Басы 1-бетте

Басы 1-бетте

Дінмұхамед ЕрмЕков, Қызылорда қаласы әкімінің орынбасары:

«қаланың бәрін базар ете алмаймыз»

Басы 1-бетте

Ақмешіт АптАлығы

«Қоғамдық тамақтану объектілеріне қойылатын санитариялық-эпидемио-
логиялық талаптар» санитариялық қағидалары тамақ өнімдерін өндіретін, 
өңдейтін және өткізетін қоғамдық тамақтану объектілерін жобалауға, салуға, 
реконструкциялауға, қайта жабдықтауға, жөндеуге және пайдалануға, 
сондай-ақ оларды тұтыну үшін орын беруге байланысты сауда қызметімен 
айналысатын, ведомствалық тиістілігі мен меншік нысанына қарамастан, жеке 
және заңды тұлғаларға арналған.

Объектіні, жабдықты орнатуға және күтіп –ұстауға қойылатын талаптар:
1) Үй-жайлардың көлемдік-жоспарлау және конструкторлық шешімді 

шикізаттың, шикі жартылай фабрикаттардың және дайын өнімдердің, пайда-
ланылған таза және ыдыс-аяқтың қарама-қарсы ағынын, сондай-ақ келушілер 
мен персоналдық  қарама-қарсы қозғалысын болдырмайтын технологиялық 
процестердің ағынын көздейді.

2) Тамақтану объектілерінде шығарылатын өнімдердің ассортиментін 
объектінің қуатына, түріне, үй-жайлар  жиынтығына, тоназыту және техноло-
гиялық жабдықпен жарақтануына сәйкес әзірлейді.

3) Тамақ өнімдерін сақтау үшін шкафтармен, стеллаждармен, сөрелермен, 
сыйымдылығы белгіленген сақтау мерзімі шегінде барлық тез бұзылатын 
өнімдер мен жартылай фабрикаттарды сақтауға мүмкіндік беретін тоназыт-
қышпен жабдықталған қойманы көздейді.

4) Тамақтанудың  үлестіру пунктерін тамақты жылытуға арналған плита-
лармен және ыдыс-аяғын жуғыштармен жабдықтайды.

5) Өндірістік және қойма үй-жайлардың қабырғаларын әрлеу ылғалды 
жинау мен дезинфекциялауға төзімді материалдардан жасалуы тиіс.

6) Еденді соққыға берік, ылғалға төзімді және ылғал жібермейтін 
материалдан, беті тегіс, ойығы және саңылаулары  жоқ,траптарға қарай еңіс 
етіп орындалуы тиіс.

7) Ұй-жайлардың ішін әрлеу үшін Кеден Одағына қатысушы мемлекет-
тердің аумағында қолдануға рұқсат етілген уытты емес әрлеу материалдарын 
пайдаланады.

8) Тамақтанатын үстелдерді жинауды тамақ ішіп болғаннан кейін дереу 
жүргізеді.

9) Күнделікті жұмыссоңында үстелдер жуу құралы ерітіндісімен өңделеді, 
дезинфекцияланады және +600С температурадағы ыстық сумен жуылады.

10) Салқын тағамдарды жұмсақ балмұздақтарды дайындауға арналған 
цехтарда, кондитерлік цехтарда бактерицидті (стационарлық немесе жылжы-
малы) шамдар орнатылады. Бактерицидті шамдармен  өндеу ауысым аяғында 
жинау жұмыстарының аяқталуына қарай жүргізіледі.

11) Экрандалмаған жылжымалы бактерицидті шамдар үй-жайға 1 текше 
метірге 2,0-2,5 Ватт есебінен орнатылады. 

12) Шамдардың жұмысын есепке алу бактерицидті шамдардың жұмысы 
тіркеу журналда тіркеледі. Бактерицидті шамдарды іске қосу көрші үй-
жайда жүргізіледі. Бактерицидті шам қосылған кезде персоналдың үй-жайда 
жұмыс істеуіне жол берілмейді. Персоналдың  үй-жайға кіруіне бактерицидті 
қондырғы ажыратылғаннан кейін 30 минуттан соң және желдетілгеннен кейін 
жол беріледі.

13) Етті, балықты, көкөністерді және басқа өнімдерді бөлуүшін таңба-
ланған бөлек пышақтар мен бөлшектеу тақтайшаларын пайдаланады. Етті 
шабуға арналған діңгек арнайы тұғырға орнатылады және күнделікті жұмыс 
аяқталғаннан кейін тазартылады және үстіне тұз себіледі.

14) Жабдықты, асүй ыдыс-аяғынжәне айналым ыдысты жуу және 
дезинфек циялау су өтпейтін едені, сарқынды суды бұруға арналған құйылысы, 
желдеткіші бар, жуу ванналарына суы  келтірілген жеке жуу үй-жайларында 
жүргізледі.

15) Ыдыс-аяқ жуатын машина болған кезде жуғыш ванналар жабдығы 
талап етілмейді.

16) Ыдыс-аяқ жууға арналған щеткалар мен шүберектер жұмыс аяқ-
талғаннан кейін тазартылады, жуу құралдарын қосу арқылы температурасы 
+450 ыстық суға салынады, ағынды суда шайылып және кептіріледі.

Г.С.ШАлыСБАЕВА
«Ұлттық сараптама орталығы» ШЖҚ РМК 

Қызыорда облысы бойынша филиалы

Қоғамдық тамақтану объектілеріне 
қойылатын санитариялық-

эпидемиологиялық талаптар!

Толығырақ тоқталар болсақ, «БАҚ туралы» 
заң мен еліміздің «Еңбек» кодексін де жур-
налистердің мәртебесі мен кепілдік тері туралы 
баптар жоқ. Салалық заңда жур налистердің 
құқықтары мен міндеттері ғана жазылған. Мұның 
бәрі – журналистердің өте жауапты және қауіпті 
жұмысын ескермеу.

Нұртөре Жүсіп отандық журналистиканы 
дамыту үшін журналистердің мәртебесін 
көтеру, оларды әлеуметтік кепілдіктермен 
және қорғаумен қамтамасыз ету маңызды 
екенін атап өтті. Сенатор пандемия кезінде 
журналистер дәрігерлермен, полицейлермен 
және құтқарушылармен тең дәрежеде жұмыс 
істегенін, бірақ олардан айырмашылығы – БАҚ 
қызметкерлері бұл үшін ешқандай қосымша ақы 
және әлеуметтік кепілдік алмағанын еске салды. 
Журналистер жеңілдікті санаттар қатарында 
тұрғын үй алуға үміткер бола алмайды. Себебі 
олар мемлекеттік қызметкер де, азаматтық 
қызметкер де емес. Журналистерге сот, про-
куратура, ішкі істер, адвокат, нотариус сияқты 
нақты мәртебе беретін кез келді.Бұқаралық 
ақпарат құралдарының ықпалынсыз қоғамды 
демократияландыру мүмкін емес. Сондықтан 
Бұқаралық ақпарат құралдары қызметкерлерін 
арнайы әлеуметтік мәртебе  арқылы қолдауды 
әрі қорғауды ұсынамыз. Бұл үшін  «Журналист 
мәртебесі туралы» арнайы заң қабылдау қажет 
деп ойлаймын», – деген депутат сауалында. 

Журналистің мәртебесін көтеру туралы 
бұл сауалды кей журналистер қолдағанымен, 
кейбір әріптестер тарапынан мәртебеге 
ие болған жағ дайда не болатынын туралы 
ашық айтыла бас тады. Сол кездің өзінде-ақ 
журналистердің пікі рі екіге бөлініп, бірі мұны 
дұрыс десе, бірі – мем лекетке тәуелділік деген 
сынды пікірлер білдірген. 

Жасыратыны жоқ, халықтың мұңын айтып, 
өзгенің жайын жоқтап жүретін  журналистер 
қауымы не мемлекеттік, не бюджеттік қызметкер 
санатында жоқ. Сол себепті олар не тұрғын үй 
кезегіне тұра алмайды, не басқа да әлеуметтік 
көмекке қол жеткізе алмай келеді. Бүгінде 
баспанасыз, мемлекеттің ешбір қолдауынсыз өз 
ісін адал атқарып жүрген журналистер жетерлік. 
Олардың тәулік бойына елдің қамы үшін 
жасаған еңбегі жылына бір кәсіби мереке де ғана 
ескеріледі. Онда да бір жапырақ қағаз бен әкімдік 
тарапынан берілетін сый-құрмет шегінде ғана. 
Ал олардың да отбасы, бала-шағасы, кұнкөрісі 
барын ескерсек, нақты әлеуметтік мәртебесін 
айөындау керек-ақ. 

Сенатордың сауалынан соң әріптестердің 
арасында екіжаөты пікір туындағанын жоғарыда 
айтқан едік. Журналистерге нақты мәртебе 
берілсе не өзгеретіні туралы олар да жан-жақты 
ойларын жеткізді. Мәселен, оңтүстік өңірдегі 
бірқатар ақпараттық басылым, агенттік редакторы 
Жәнібек Нұрыш журналистерге мәртебе бермес 
бұрын, олардың ақпарат алу, тарату құқықтары 
қорғалу қажеттігін айтады.

– Елімізде журналистердің ақпарат алу, 
сұрату, тексеру, таратуын, журналистердің 
кәсіби міндетін орындауын, БАҚ жұмысын рет-
тейтін халықаралық заңдар, еліміз қол қойған 
халықаралық конвенциялар, жергілікті, дәлірегі 
«БАҚ туралы», «Ақпаратқа қол жеткізу туралы» 

заңдар бар. Осы өзіміздегі екі заңның кейбір 
баптарын жетілдірсе, яғни журналистің қоғамдық 
маңызы бар ақпарат алуын жеңілдетіп, қоғамдық 
маңызы бар ақпарат таралатын орындарға 
кіріп-шығуын оңайлатып, оның кәсіби міндетін 
атқаруына шектеулер мен кедергілерді жойып, 
журналист сауалы мен сұраныс хаттарына жауап 
беру мерзімін қысқартып әрі жауаптың толым-
дылығын бағалауды реттесе екен, – дейді ол 
мінбер.кз ақпарат агенттігінің тілшісіне берген 
сұқбатында. 

Осы орайда жәрналист мына мәселеге назар 
аудару керектігін ескертеді. Оның айтуынша, 
журналист мәртебесі енгізілер болса, онда 
журналист мәртебесін беру үшін оны айқындау 
және мәртебе беру мәселеге айналады-мыс. 
Себебі журналист мәртебесін беру үшін оның 
журналистика мамандығын оқығаны, белгілі 
бір еңбек өтілі болғаны, БАҚ редакциясының 
штатына қабылдануы, оның материалдары 
жарияланған болуы талап етіліп, тіпті белгілі 
бір база жасақталуы мүмкін. Ал мұның барлығы 
журналистикаға кедергі болмақ. Сонымен қатар 
мәртебе бергеннен бөлек, одан айыру ұғымы 
барын айтқан журналист мұның сөз бостандығы, 
ақпарат алу және тарату ісін қиындататынын, 
өз кезегінде журналистердің кәсіби қызметін 
атқаруын қаламайтын мүдделі тараптардың 
араласып, кедергі келтіруін күшейтіп, соны 
заңдастыруға жол ашылуы мүмкін деген пікір 
білдірген. Яғни журналистің мәртебесін айқын-
дауға БАҚ өкілі екенін растайтын құжаты да 
жеткілікті деген ойда. 

Иә, әріптесіміздің пікірін қолдаушылар 
басым. Расымен мемлекет тарапынан мәртебе 
берілсе бұқара мен билік арасында алтын көпір 
болған журналистер тек жоғары жаққа тәуелді 
болады дейді олар. Мүмкін. 

Қашанда қоғамның ең өзекті мәселесін 
көтеріп, оның оң шешім табуына да өзіндік 
ықпал ететін журналистика саласы қазіргі таңда 
екіұдай күйде. Жасыратыны жоқ, журналистің 
сөз бостандығына жол ашық дегенмен, тәуелділік 
басым. Кейде тиісті органдардан қажетті ақпарат 
алудың өзі мұңға айналып, баспасөз хатшылар 
нақтылап берген ақпарат төңірегінен алыстап кете 
алмайтын жағдайлар болады. Мұның барлығы 
олардың шарасыздығын, тәуелділігін білдірсе 
керек.  Сол себепті журналистердің мәртебесінен 
бұрын қызметтік дәрежесін айқындау керек 
дегеннің жөні бар сияқты. 

Бізде БАҚ туралы заң бар. Журналистер 
қауымы осы заңдға толықтырулар мен өзгертулер 
енгізу керектігін үнемі айтып келеді. Заңның 
журналистердің жұмыс істеуіне мүмкіндік бер-
генінен, кедергісі көп болғандықтан қайта қарап, 
тіпті, шетелдік тәжірибеге сүйену керек дейді 
олар. 

Білуімізше, шетелдік әріптестерге арналған 
кәсіби-этикалық кодекс ғана бар. Оған 
қоса демократия қалыптатқан. Еңбегі үшін 
алатын айлығы да қомақты. Өкінішке орай, 
біздегі журналистердің айлығы шайлығынан 
артылмайды. Сол үшін бірнеше жерде жұмыс 
істеуіне тура келеді. Сондай-ақ журналистерге 
тұсау болатын бір дүние – мемлекеттік тапсы-
рысты орындау. Бір жағы қолдау болғанымен 
бір жағынан аяққа тұсау мәселеге шешім керек. 
БАҚ өкілдерінің әлеуметтіктен бұрын қызметтік 
мәртебені айқындау керек дейтіні осы.

Осылайша бірнеше жылдан бері айтылып 
келген журналистердің мәртебесін айқындау 
бойынша жыл басында Ақпарат және қоғамдық 
келісім министрлігі «Масс медиа» туралы жаңа заң 
әзірленіп жатқандығын жеткізген. Бар-жоғы 78 
баптан құралған заң жобасында журналистердің 
мәртебесін көтеру, мемлекеттік ақпараттық 
саясатты қаржыландыру тетіктерін реформалау, 
өзін өзі реттеу институттарын дамыту, телерадио 
хабарларын тарату саласындағы трендтерді 
өзгерту жоспарланған. Ақпаратқа қол жеткізу 
мәселелері туралы заңға түзетулер әзірленген. 
Бұл өзгерістер азаматтардың ақпаратқа қол 
жеткізу құқығын заңсыз шектейтін мемлекеттік 
органдардың жауапкершілігін күшейтпек. Жаңа 
заң жобасында оқыту мәселесі де назардан тыс 
қалмақ емес. Медиасауаттылық бәріне қажет. 
Медиаға жасалған шабуылдан манипуляцияға 
түсіп қалмай, дұрысы мен бұрысын ажырата 
алатын деңгейде болу қажеттігі ескерілген.

Бүгінде БАҚ саласының бағыты күннен 
күнге өзгеріп, жаңа түсініктер қалыптасып 
жатыр. Бұрынғыдай дәстүрлі журналистиканы 
игеру жеткіліксіз. Журналистерге заманға сай 
болу талабы тұр. Ақпарат және қоғамдық даму 

министрі Дархан Қыдырәлі «Масс-медиа» заң 
жобасы да уақыт талабына сай өзгерісті қажет 
еткендіктен қайта қаралғанын айтқан еді. Аталған 
заң жобасын білікті заңгерлер мен сарапшылар 
құрамы әзірлеген. Көп ұзамай дайын болған заң  
жобасы қоғам талқысына шыққан.  Бұл жолы ол 
несімен ерекшеленді?

Жаңа медиаға қадам басқан тұста қайта 
қаралған медиа жобамен алғаш танысқандар 
әлбетте журналистер қауымы болды. Заңдағы 
өзгерістер толықтыруларды түгел екшеген 
әріптестер жобаны әлі де пысықтау керек 
деген пікірде. Десе де журналистерді ақпаратқа 
қолжетімділігін арттыру мақсатында сұраныс 
хатқа жауап беру мерзімінің 7 күннен 5 күнге 
қысқарғаны қуантқан. Ал көп журналистті 
толғандырғаны «Баспасөз картасы» болды. 
Мұндай картасы бар тілшіге 35-бап арқылы жеке 
құқық берілген. Бұл туралы «Масс-медиа туралы» 
заң жобасын әзірлеу бойынша құрылған жұмыс 
тобының мүшесі Жұлдыз Әбділда журналистерге 
карта берудің түсініксіз екенін айтады.

– Фриланста жүрген, белгілі бір ұжымда 
жұмыс істемейтін журналистер журналист болып 
саналмай ма сонда? Ол карта «журналистика 
факультетін бітірген, үш жыл еңбек өтілі бар 
адамға беріледі екен. Немесе журналистика 
факультетін бітірмеген жағдайда бес жыл еңбек 
өтілі болуы керек. Сонда оған дейін «картасыз» 
журналист бола ма? Аккредиттеуге қатысты 
да солай. Журналистерге еркіндік беру емес, 
керісінше, оларды көбірек бақылауда ұстауға 
басымдық беріліп кетпесе екен, – дейді ол 
«Егемен Қазақстан» газетінің тілшісіне берген 
сұқбатта. 

Белгілі журналисттің айтуынша, заң жоба-
сында: «Азамат Қазақстан Республикасының 

заңнамасында белгіленген тәртіппен бұқаралық 
ақпарат құралының редакциясымен еңбек 
немесе өзге де шарттық қатынастарда болу 
және кәсіби қызметін жүзеге асыру кезеңінде 
журналист мәртебесіне ие болады» де¬лінген. 
«Сонда уақытша жұмыссыз жүрген журналистің 
мәртебесі қандай болмақ?» деген ол, жобаның 
мына бір тұсының да шикі екендігін тілге тиек 
етеді. 

– «Егер бұқаралық ақпарат құралдарының 
өкілі аккредиттеу ережелерiн бұзса не өзiн 
аккредиттеген мемлекеттiк органдардың, қо-
ғамдық бiрлестiктер мен ұйымдардың іскер-
лік беделіне нұқсан келтiретiн, шындыққа 
сәйкес келмейтiн мәлiметтердi таратса, оның 
аккредиттелуі күшiн жоюы мүмкiн» делінген. 
Бұл журналистің үкіметті, билікті сынағаны 
үшін аккредитациядан айырылуы мүмкін екенін 
көрсетпей ме? – дейді Жұлдыз Әбділда.

«Масс-медиа» заң жобасы аясында түрлі 
пікірталас туындауда. Көпшілік мұның әлі 
де пысықтайтын, қайта қарайтын тұсы барын 
айтады. Қазіргі журналистиканың да журналистің 
де мүмкіндігі зор. Тек оған мемлекет тарапынан 
қолдау, еркіндік қажет. Алыс, жақын шет елдерде 
тілшілік қызмет атқарған кей әріптестер ондағы 
журналистердің жағдайын біздегі ахуалмен 
аалыстыруға келмейтіні алға тартып жүр. 
Мәселен «Жас қазақ» газетінің редакторы Срайыл 
Смайыл өзінің  10 жылы Түркияның мемлекеттік 
ақпарат агенттігінде жұмыс істегенін, ол жақта 
журналистердің кәсіподақ ұйымының қолдауы-
нан бөлек, мемлекет тарапынан көлікте тегін 
жүру музей, көрме секілді мәдениет нысандарына 
тегін кіру, коммуналдық төлемақы бойынша 
жеңілдіктерге ие екенін айтады. Ал Әзербайжанда 
тек журналистерге арнап салынған тұрғын үйлер 
бар екен. Өкінішке орай, бізде мұның бірі де жоқ. 
Тым болмаса баспана алу мәселесінде жеңілдік 
беріліп, не тұрғын үй кезегін тұруға мүмкіндік 
болса қазақстандық журналистер үшін мұның өзі 
үлкен қолдау болмақ. 

Қалай десек те «Масс-медиа» туралы заң 
журналистердің тек этикасы мен құқығын, 
міндетін бекітпей, әлеуметтік ахуалын жақсартуға 
да сеп болуы тиіс. Біздегі БАҚ өкілдерінің 
сұрайтыны еркіндік пен ақпарат алуға деген 
қолжетімділік. Өз миссиясын орындауға еш 
кедергі келтірмеу. Ал оларды баспанамен қамту 
мәселесі шешілсе, мемлекет көрсеткен үлкен 
қолдау болмақ. 

Журналистердің жайын айтар болсақ, жыр-
лауға болады. Қай кезде де заман талабына сай 
икемделіп, көштен қалмайтын кәсіби маман-
дардың мәртебесі тек әлеуметтік емес заңды 
тұрғыда айқындалуы қажет сияқты. 

А.ӘлІМ

Масс-Медиа: журналист 
қаншалықты қорғалған?

Басы 1-бетте

«Вагнер» де 2013 жылдан бері Сирия, 
Ливия, Орталық Африка Республикасы 
секілді елдерде майданға кірді. Әскерлеріне 
қомақты қаржы төлеп, 2014 жылы 
Украинадағы соғысқа жалдамалы әскерін 
апарды. Әскерінің негізгі бөлігі орыс 
ұлтының өкілдері болғандықтан, соңғы 
кездегі басымдық Украинада еді. Ресей 
де өткен жылдан бері ұйымның көмегін 
пайдаланып, әскери техника, қажетті жарақ, 
орасан қаржы беріп келген. Нәтижесінде 
топ өкілдері ұрыста бірнеше ірі жеңіске 
де жеткені бар. «Вагнерліктердің» Бахмут 
қаласын қан-қасап жолмен алғанын 
мысалға келтіруге болады.

Дегенмен бірнеше ай бұрын оқиға 
күрт өзгерді. «Вагнер» басшысы Евгений 
Пригожин Ресей тарапы тиісті оқ-дәрілерді 
дер кезінде жеткізбегенін айтып, әлеуметтік 
желіде қайта-қайта үндеу тас тады. Соңғы 
«шыдам» 24 маусымда сарқылғандай. 
«Вагнер» басшысы тылда ғы әскери 
тұрақтарды Ресей әскері ат қылады деп 
айыптап, Мәскеуге қарсы «әділет маршын» 
бастаған. Пригожин ашумен Дондағы 
Ростовқа әскер кіргізіп, бейнежазбамен 
қорғаныс министрі Сергей Шойгу мен 
Бас штаб бастығы Валерий Герасимовты 
сыбаған еді. Артынша, Мәскеуге апаратын 
күре жолмен әскерін ел астанасына 
бағыттады.

Сол түні-ақ ел алашапқын болды. Зия-
лы қауым қайда қашарын білмей, бірі 
Қазақстанға, екіншісі Түркияны паналап, 
дүрлікті. Тіпті, Ресей президенті Владимир 
Путин үндеу жариялап, жалдамалылардың 
әрекетін «арқадан пышақ сұғу» деп атады. 
ФСБ қарулы көтеріліс дерегі бойынша 
қылмыстық іс қозғады. 

Сонымен 24 маусымда түн ортасына 
таяп қалғанда Пригожин «Вагнер» ЖӘК 
жауынгерлері Мәскеуден 200 шақырым 
жерде екенін және «қан төгілетін сәт 
келгенін» мәлімдеді. Жер-жерде контр-
террористік режим орнатылып, Ресей жағы 
танк жолын бөгеу үшін күре жолдарды 
қазуға кіріскен. Жағдай ушық қанын сезген 

Беларусь президенті Александр Лукашенко 
елдестірмек ниет пен ЖӘК басшысымен 
келіссөз жүргізеді. Нәтижесінде Евгений 
Пригожинге қатысты қылмыстық іс 
тоқтатылады, ол Белоруське кетуге шешім 
қабылдаған. Ресей билігі де арылмас 
даудан басын арашалағанына қуанып, 

көтеріліске қатысқан «вагнерші лерді» 
қудаламайтынын, көтеріліске қа тыспаған 
«Вагнер» ЖӘК жалдамалылары қызметін 
жалғастыруға болатынын мә лімдеді. 
Терроризмге қарсы операция режимі 
жойылып, «Вагнер» жауынгерлері алдымен 
Оңтүстік әскери округінің штаб-пәтерінен, 
содан кейін Дондағы Ростов қаласынан 
шыққан еді. Осылайша, бір күнде айналаны 
аласапыран еткен бүлік басылды.

Кейін Пригожиннің өзі үндеу жариялап: 
«Тараптардың бір жағында орыс қаны төгі-
летінін түсініп, барлық жауапкершілікті 
сезіне отырып, біз колонналарды бұрып, 
кері бағытта кетіп бара жатырмыз», – деді.

Енді негізгі сауалға қайта оралайық. 
«Бұл қадамның саяси сипаттамасы қандай? 
Қақтығыс нендей олқылықты көрсетті?». 
Оқиға тым күрделі. Мәселе хронологияда 
емес, саяси астарында. Бірінші бүліктің 
әлеуметтік-саяси сипатын ешкім дөп басып 
айта алмайды. Себебі азаматтық соғыс 

деуге келмес, өйткені қоғам еш тарапта 
болған жоқ. Ал әскери бүлік ретінде 
қарауға – «вагнерліктердің» негізгі қарулы 
күш құрамында болмауы кедергі. Міне, 
сон дықтан бұл оқиға әрі кеткенде, қарулы 
баскесерлердің бүлігі деңгейінде қалып 
отыр. Бірақ нендей бүлік десеңші...

Көбінің көкейінде қос күдік бар. Бірі, 
оқиғаны билік «сценарий бойынша» ұйым-
дастырды десе, енді бірі Ресейдің қорғаныс 
саласындағы олқылық көрінді дейді. 
Расында, саны небары 25 мың әскердің 
түн жарымда Мәскеу түбіне жетіп баруы 
күдік тудырады. «Вагнер» әскерінде 
ауыр техника, танктердің барын білеміз. 
Әскери сарапшылар танк 1000 шақырымға 
жуық жерді бір күнде еңсеру мүмкін 
емес дейді. Оған қоса, қос тараптан адам 
шығыны болмай, әуе және құрлық әскері 
қақтығыспай, ел астанасына келу – күлкілі. 
Ресей билігі қарсылас жолын жойқын 
ұшақтармен емес, тас жолды қазып бөгегені 
де шикіліктің шетін шығарағандай. Осының 
бәрі оқиғаның «қойылымға» ұқсайтынын 
білдірсе керек. 

Бірақ «қойылым» не үшін? Түрлі бол-
жам бар. Қисындысы екеу. Алғашқысы, 
Ресей «Вагнер» мәндес өзге де жеке әскери 
компания құрып, оларға ортақ мүмкіндік 

бермек. Бұл іс орайына Пригожин қарсы 
шығып, билікті уысынан шығармау үшін 
әркет етті. Путиннің назарын аудару үшін 
жорық жасап, кейін жағдай бақылаудан 
шыққан. 

Екінші тұспал да нанымды. Путин 
қорғаныс министр мен соғысқа қарсы 
бірқатар шенеунікті тазарту үшін «өзіне 
сылтау» дайындаған. Кейін бүлікке қатысы 
бар деген желеумен ыңғайға көнбес 
басшыларды қамауға таптырмас орай. 
Не десе де әліптің артын баққан орынды. 
Шындық ертелі-кеш ашылары анық.

Айта кетерлігі, бұрын «Вагнерді» Ресей 
билігінің ресми мекемесі деген пікір бар-
тын. Ресей тарапы бұл компанияға қатысы 
жоғын жасырып келгенімен, Украинаға 
басып кіргелі жанына тартып, тіпті 
штаб-пәтері Санкт-Петербургте екенін 
мәлімдеді. Соғыс кезінде мобилизациядан 
қашқан азаматтардың көбеюі, майдандағы 
адам шығыны ұйым қажеттілігін одан 
әрмен бекіте түсті. Ресей билігі жеке 
әскери компанияның үгіт-насихат жүр-
гізуіне мүмкіндік беріп, азаматтарды 
соғысқа араластыруға тырысты. Қызығы, 
Пригожиннің түрмедегі сотталушыларды 
жалдамалы әскер қатарына келуге үгітте ген 
бейнажазбасы да тараған болатын. Уәде-
сі – қомақты қаржы мен соғыстан кейінгі 
бостандық. Сондықтан кейінгі жылы 
«Вагнерліктердің» қатарының көбеюіне 
Ресей билігінің тікелей ықпалы болғанын 
жоққа шығара алмаймыз.

P.S. Беларусь мемлекетіне кеткен 
Пригожиннің тағдыры қызық-ақ. 
Енді қайда бармақ? Украинадағы қан 
төккен жауыздығын батыс пен АҚШ 
ұмытпас. Қайта барса, сонда әділдік 
сотын орнатары белгілі. Ал пана болған 
Ресеймен шекіскен түрі мынау. Мыңдаған 
әскерімен қай жерден орын алары белгісіз. 
Бүгінде жаса ғымен Беларусьқа бет алған 
басшыны Лукашенко да жақтыртпас. 
Амал жоғынан шеңберге кіргізген секілді. 
Райы қай күні өзгерері белгісіз топ кімге 
керек болсын...

Шолу жасаған Е.ЯКУДАЕВ

«Вагнер»: Мәскеуге жорық

таралымы 2959                      тапсырыс №1006

Ақмешіт АптАлығы

Жүзінде мейірім шуағы тұнып тұратын, 
үнемі жайдары жүретін осы кісіге сыртынан 
қарап адами болмысына риза болатынмын. 
Қашан көрсең үлкенмен де, кішімен 
де баладай әзілдесіп, өн бойынан ылғи 
жайдарылылықтың лебі есіп тұратын.  Ең 
бірінші таныстығым қалай басталғаны әлі 
күнге дейін көз алдымда. 

Қалада республикалық «Ақ маржан» 
деген газет ашылған болатын. Бас редакторы 
белгілі журналист, кезінде біздің облыста 
басшылық қызмет атқарған Марат Дәдікбай 
еді. Сол жерде мен әңгіме қозғағалы отырған 
Кенжалы Ерімбетов ағай бас редактордың 
орынбасары қызметінде болды. Өзімнің 
мамандығым мұғалім болғанымен, қай 
жерде газет ашылса сонда барып, мақала 
беріп, осы журналистік мамандыққа 
құмарлығым артып жүрген кезім еді. Содан 
бас редактор «қазір орынбасарым сізге 
бірнеше тақырып ұсынады. Сол кісімен 
сөйлесіңіз» деп қысқа қайырып, Кенжалы 
ағайға жіберді. Ол кісінің қашанда адам 
жатырқамайтын кеңпейілділігінен болар, 
кабинетіне жүрексінбей еркін кірдім. Ол кісі 
де «кел-кел, қарындасым. Отыра ғой» деп 
бәйек қағып жатыр. Содан менімен шамалы 
әңгімелескен соң ұзақ-сонар тақырыптар 
тізбесін берді. «Осының қайсысы жаныңа 
жақын, соны жазып кел» деді. 

Газетті парақтап отырсам, сын мақалаға 
көп мән беріледі екен. Ішімнен оны бір тоқып 
қойдым. Осы күннен бастап мен редакцияға 
күнара келіп тұрдым.  Сын мақала, өлеңдер 
жаздым.  Байқаймын, бас редакторға ұнаған 
сыңайлы. Бірінен соң бірін жариялап 
жатты. Кем-кетігі болса, Кенжалы ағай 
тігісін жатқызып, өңдеп берді. Міне, менің 
қаламгерлік жолға келудегі алғашқы ұс-
тазым, қиын жолдағы ақылшым Кенжалы 
Ерімбетов ағайым болды. 

«Жақсыда жаттық жоқ» деген сөзді 
қазекем тереңнен толғап қалай айтқан 
десей. Қазір байыптап қарап отырсам, 
өмір жолымда осындай мейірімді, шуақты, 
ақылшы адамдардың сая болғанын Алланың 
сыйы деп білемін.  Кенжалы ағай 40 жылға 
жуық қаламгерлік еңбек өтілінде мен секілді 
қаншама журналисті дайындағанын кім 
білсін? Ол кісі қазір зейнет жасына келсе 
де қоғамдық жұмыстан бір сәт алшақтаған 
емес. Бүгінде «Сыр медиа» ЖШС-да 
ардагерлер ұйымын басқарады.  Қолы қалт 
еткенде лирикалық өлеңдер, әңгімелер, 
мақалалар жазады.  Оның өмірге деген 
құштарлығы жүрекжарды жырларынан 
сезіліп тұрады.  Қалам мен қағазын қолынан 
тастамаған ағамыз өз отбасында да өте 
сыйлы, қамқор әке. Абзал ағаның балалары  
тәрбиелі, өнегелі, білімді, өмірден өз 
жолдарын адаспай тауып, бүгінде қоғамның 
гүлденуіне үлес қосуда.  

Иә, айта берсем ол кісі туралы жылы 
әсерлер таусылмайды. Ең бастысы, ол 
кісінің даладай дархан көңілінің терезесін 
кірлетпеу шәкірттік парызым  деп білемін.

Гауһар ҚОЖАХМЕтОВА

Турнирдің ашылу салтанатында Қызылорда 
қаласының әкімі Асылбек Шәменов сөз сөйлеп, 
ойыншыларға сәттілік тіледі. Сонымен қатар 
«Қазақпарат» халықаралық ақпарат агенттігінің 
Қызылорда облысындағы меншікті тілшісі, спорт 
журналисі Әділжан Үмбет жылы лебіз білдірді.  

Таңертең сағат 8-де басталған турнир кешкі 
сағат 20:00-ге дейін жалғасты. Ойыншылар 
үзіліссіз ойнағанның өзінде 12 сағатқа созылған 
дода әлеуметтік желілер арқылы тікелей эфирден 
де көрсетілді.Тіпті арнайы фоторепортаждар 
жасалып, қала әкімдігінің әлеуметтік желідегі 
парақшаларына сәт сайын жүктелді.

Тартысты ойындар нәтижесінде жартылай 
финалға «Қазмедиа», «Qaz365.kz» және «Атырау» 
командалары шықты. Финалда «Қазмедиа» 
командасы Қызылорда қаласы әкімінің кубогі 
үшін өткен республикалық турнирдің чемпионы 
болды.

Додада оза шапқан «Қазмедиа»  командасын 
қала әкімінің орынбасары Дінмұхамед Ермеков 

қала әкімінің арнайы кубогімен, медальдармен 
және 1000 000 (бір миллион) теңге қаржылай 
сыйлықпен марапаттады. 

Екінші орын алған «Qaz365.kz» командасына 
700 мың, ал қола жүлдегер атанған «Атырау» 
командасына 350 мың теңге табысталды. 

Атыраудан келген  Қайсар Жетпісбай 
турнирдің «Үздік ойыншысы» аталымы 
бойынша  марапатталды. Ол 6 гол салып, 
сұрмергендігімен дараланды. «Қоғам ТВ» 
командасының ойыншысы Ержан Батыршаев 
«Үздік шабуылшы» деп танылды. Сонымен қатар 
«Шымкент» командасының ойыншысы Айбек 
Қабылша «Үздік қақпашы» атанса, турнирдің 
«Үздік қорғаушы» аталымымен Түркістан 
облысынан  келген Самат Сүлей марапатталып, 
қаржылай жүлделер тапсырылды.

Еліміздің түкпір-түкпірінен келген жүзге 
жуық БАҚ өкілінің басын қосқан турнирге 
қатысушылар қонақжай Сыр жұртшылығына 
ризашылықтарын білдірді. 

А.АҚылБЕК

ЖУРНАЛИСТЕР ТЕПКЕН ДОП
ҚАҚПАДАН ҚИЫС КЕТПЕЙДІ

қалаМгер 
келбеті

Басы 1-бетте

Осыдан он жыл бұрын Сыр 
өңірінде алқалы жиындардың бірінде 
жастар тарапынан «төл газетіміз 
болса» деген ұсыныс айтылған. 
Көп ұзамай облыс әкімі ұсынысты 
қолдап,  2013 жылдың күзінде Сыр 
журналистикасы тарихында алғаш 
рет  «Ақмешіт жастары» газеті жарық 
көрді. Осы тұста  Тараз қаласы мен 
шы ғыс қазақстандықтар қалыс қал май  
аймақтық жастарға арналған газе тін 
шығара бастады. Осылайша «Ақмешіт 
жастары» газеті  республика бойын-
ша жастарға арналған облыстық үш 
газеттің бірі болды.

«Ақмешіт жастары» газетінің ең 
алғашқы ұжымы жастардан құралған. 
Бас редактор – Айжан Абдуллаева, 
бастап жаңа басылымда жұмыс 
істеген алдыңғы лек қатарында 
Гүлбану Мақажан, Құралай 
Рахымбаева, Ақмарал Олжабаева, 
Дастанбек Садықов, Сара Омарова, 
дизайнер Мұс тафа Байходжаев 
газеттің алғашқы нөмірінен бастап 
жастар тақырыбында қалам тартып, 
газеттің бет-бейнесін қалыптастыруға 
үлес қосты. 

Жастар басылымы А3 форматпен, 
аптасына бір рет, 12 бет болып, ал-
ғашқы санынан-ақ 5000 таралыммен 
тұңғыш 2013 жылдың 7 қыркүйегінде 
жарыққа шыққан. Жастарға арналған 
газет дегенімен, мазмұны жағынан 
үлкен де, кіші де, жас та, кәрі де 
оқитын газет. Тіпті кез келген 
жастағы адам өзінің мақаласын, 
шығармашылық туындысын  газет 
бетіне шығара алды. Себебі газет-
те «Ардагер», «Студент», «Бота» 
арнаулы беттері болды. Басы-
лым алғашқы күннен бастап 
әрбір арнаулы бетке ой саларлық 
дүние жариялап, оқырман тартып 
тұратындай, жастардың білімін арт-
тырып, тіл байлығын кеңейту үшін  
ізденген жас журналистердің еңбегі 
басылым бетінен-ақ сезіле бастады.

Сондай-ақ жастар басылымының 
журналистері оқырмандармен тығыз 
байланыс орнату мақсатында жыл 

сайын түрлі байқаулар өткізуді дәс-
түрге айналдырған. 

Алғаш күннен-ақ өз оқырман-
дарының жүрегінен орын алған 
«Ақмешіт жастары» газеті  жарыққа 
шыққанша биыл 10 жыл толып отыр. 
Осы жылдар ішінде басылымның 
аға буыны ауысып, құрамы жаңа 
жастармен толықты. Жастар құрамы 
жаңарған сайын, газеттің өз кеңейіп, 
сапасы көтеріліп,  шығармашылығы 

жыл сайын артып, таралымы көбейіп, 
мазмұны да, айтар ойы да, беделі 
де көтеріліп келеді. Алғашында 
басылым А3 форматпен шықса, 
кейін газеттің форматы D2 болып 
өзгеріп, арнаулы беттер саны мен 
айдарлар саны көбейген. Қазіргі 
таңда оқырманның іздеп оқитын 
басылымына айналған газет те заман 
талабына сай электронды нұсқасы 
яғни «Ақмешіт жастары» ақпараттық 
агенттігі құрылды. 

Басылымның ең алғаш халық 
жүрегінен орын алып, газеттің сәтті 
шығуына, жастар саясатын жүзе-

ге асыруға, басылымның өз оқыр-
мандарын табуына үлес қосқан  
облыстық «Ақмешіт жастары» газеті-
нің алғашқы бас редакторы, бүгінде 
«Сыр медиа» ЖШС бас директорының 
орынбасары Айжан Абдуллаева былай 
дейді:

− Біздің «Ақмешіт жастары» 
газеті аймақ жастарын танытуда, 
өз ісінің үздіктерін насихаттауда, 
үлгі-өнеге етуде, жастарға арналған 

мемлекеттік бағдарламалар мен 
гранттар туралы кеңінен ақпа-
раттандыруда өзінің миссиясын 
100 пайыз орындап отыр ған газет 
деп сеніммен айта аламын. Бүгінгі 
заманауи гаджеттер газеттердің 
орнын басып келе жатыр деген 
күннің өзінде «Ақмешіт жастары» 
газетіндегі кейбір танымдық мәлі-
меттерді, мөл тек әңгімелерді, 
жастардың өзіндік көзқарас-
пайымын газеттің өзінен ғана 
тұшынып оқуға болатынын бай-
қаймын. Сондықтан жарық көр-
геніне 10 жыл толып отырған жастар 

басылымының болашағы жарқын, 
оқырманы көп болсын деген тілек 
білдіремін.

Сондай-ақ басылымның қазіргі 
жас буынын басқарып, өзінің тың 
идеяларымен, шығармашылығын 
арт тырып келе жатқан «Ақмешіт 
жас тары» газетінің бас редакторы 
Мөлдір Қалымбет басылымның 
алға қойған мақсат үлкен екенін 
айтады.

− «Ақмешіт жастары» газеті – 
Сыр журналистикасы тарихында 
жас тарға арналған тұңғыш басылым. 
Басылымның мақсаты айқын, 
аудиториясы да белгілі. Қаламы 
қуатты журналистер жастар ұйым-
дастырған іс-шараларды және 
жастарға қатысты мәселелерді 
бүкпей баяндап, көш басшы, іскер, өз 
ортасында жетекші жастар жайында 
жазылған мақаласын оқырман 
қауымға ұсынды. Зияткерлік қабі-
летке ие, өнертапқыш жастардың 
жаңалығын үздіксіз жариялап, дерек 
пен дәйекке сүйеніп журналистік 

зерттеулер де жүргізді. Жетістікке 
жетіп, дамудың даңғыл жолына 
түскендердің тасада қалмай, еңбе-
гінің еленуіне титімдей болса да үлес 
қосу, дарындының дара жолын көпке 
үлгі ету жастар басылымының негіз-
гі миссиясы еді. Сондықтан арт ылған 
жүкті абыроймен атқарып келеміз 
деген ойдамын.

Биыл басылымның 10 жылдығын 
атап өтпекпіз. Газет жарыққа шыққан 
сәттен бастап оқырманмен тығыз 
байланыс орнатып, ой-пікір алмасуды 
тоқтатқан емеспіз. Ұйымдастырған 
әр байқауымызға қалмай қатысып, 
жарыса материал жазып жолдайтын 
жастардың көптігі соның айғағы. 
Жазуға бейім, журналистикаға қы-
зығу шылығы жоғары жастарға ылғи 
есігіміз айқара ашық. Қысқасы оқыр-
манның қатары көбеюі – газетіміздің 
өз жұмысын жүйелі атқаруында. 
Осы тұста редакция ұжымы үміт пен 
сенімді ақтауда аянып қалмаймыз, – 
дейді

«Ақмешіт жастары» газетінің 
10 жылдығына орай еңбек жолын 
«Ақмешіт жастары» газетінен бастап, 
бүгінде «Кызылординские вести» 
газетінің жауапты хатшысы Ерхан 
Ақын басылымның қолына қалам 
ұстаған жастар үшін жақсы мектеп 
болған ын айтады.

«Ақмешіт жастарына» – 10 жыл. 
Алғашқы он жылдық белес. Ең 
бастысы басылым тақырыпты жас-
тар тақырыбын үлкен мақсат-міндет-
термен  қозғап келе жатқан үлкен 
белді, басылымдар қатарынан келе 
жатыр.  «Ақмешіт жастары» әлі де 
талай шығармашылық белестерді 
бағындырып, асулардан асу қажет! – 
деп өз пікірін білдірді.

Жастардың үніне айналған 
«Ақмешіт жастары» газетінің көтерер 
жүгі жеңіл емес. Жаңашылдыққа 
ұмтылған басылымның оқырманы 
жылдан-жылға көбейе беретініне 
сенім мол.

Назира МұҚАтАЕВА

‒ Құрметті журналистер, сіздерді мереке-
леріңізбен шын жүректен құттықтаймын! 
Жаңалықтың жаршысы, жақсылықтың 
хабаршысы болып, әрдайым қоғамдық 
ахуалдың алдыңғы шебінде жүретін, 
ақпараттың тасқындаған алапат дәуірде 
тандаған мамандығына адал, ұстанымын 
өзгертпеген, қаламды қасиет тұтқан 
бұқаралық ақпарат құралдарының қыз-

меткерлеріне әр кез алғысым шексіз,‒ деді 
басқарма басшысы. 

Бүгінде 148 бұқаралық ақпарат құралы 
болса, оның 13 і мемлекеттік, ал 120-сы 
газет, 26 - сы интернеттік сайт және қалған 
екеуі телеарна екенін айта кетейік. Жақында 
ғана Қызылорда қаласы әкімінің кубогы үшін 
қаламгерлер арасында шағын футболдан 
республикалық турнир ұйымдастырылды. 

Сондай-ақ  Нартай Бекежанов атындағы 
облыстық қазақ музыкалық драма театрда 
қаламгерлер мерекесіне орай салтанатты 
шара өтті.

Айта кетейік, Сыр тілшілері бұқаралық 
ақпарат құралдарының маманы ретінде 
ғана емес, сондай-ақ спорт шеберлігімен 
де көпшілікке танылуда. Жақында 
өткен Алматы қаласындағы белгілі ко-
ментатор, спорт журналисі Амангелді 
Сейітханды еске алуға арналған турнирде 
қызылордалық команда жеңіс тұғырынан 
көрінді.

Дос тАБылДы

жастар газеті: 10 жылдық белес

қАСтеРлі мАмАндық АдАлдықты тАлАп етеді
Кеше өңірлік коммуникациялар қызметінің баспасөз аланыңда бұқаралық 

ақпарат құралдары қызметкерлерінің кәсіби мерекесіне орай брифинг өтті. 
Брифингте облыстық қоғамдық даму басқармасының басшысы Алмасбек 
Есмаханов мереке қарсаңыңда арнайы шара өтетінін айтып,  өңірдегі барлық БАҚ 
өкіліне құттықтау жолдады. 


